
Kur Bosonz get Tablo “Demigro” par Danièle Hitié 
 
Wow! Enn demigro Porlwi!  
So devantir an tol,  
Tol ki donn lor ruz ek grena. 
So aryer an ros taye. 
So twa li but-but tol rapyeste,  
Tol kannle, tol ini, tol lontan, tol lerwi, 
Ble pal, ver pal, zonn, 
Enn travers pe tini li lao,  
Kolonn dibwa pe tini lavarang labutik. 
 
Li donn lor lakrwaze, demigro la,  
De fas li ena, de lantre. 
Enn sel plas pase, selman. 
Andan, dan sa demigro la ena enn komi, 
Mem u pa truv li, 
Li bizin ladan, pu li vande. 
 
Wow! 
Premye limem, bor lari, ena grinsek dan bal, 
– li finn turn so rebor pu u truve – 
Ena dal, lanti, tipwa, zariko ruz, pima sek. 
Ena lakord pu tini bann bal, 
Bal lor enn ti-ban, pu zot pa gayn dilo. 
Dan bal ena koko pu tir grinsek. 
 
Ena rulo lakord koko apandan. 
Nu ti res dan lakur.  
Nu pran lakord koko, turn li a-de, 
Atas li ar pye de kote, 
Met linz sek, 
Lerla nu pran enn baton, nu lev lakord lao 
Pu nu linz vant byin, pa trene.  
Pa bizin pins linz naryin. 
  
Bros koko apandan dan enn grap. 
Lontan nu ti kontan pas lasir,  
Brose avek bros koko, 
Poz lipye, fer twist.  
Loder kan pas lasir 
Res enn suvenir.  
 
Enn seri balye koko. 
Balye fatak. 
Balye tam. 
 
Nu ti ena lakaz kaka vas,  
Masonn li avan, 
Pran balye tam – sa enn balye tam sa – 
Balye lakaz.  
 
Wow! 
Trwa gro rulo, bomli atase, 
Enn-lor-lot lor tablet. 
Ena enn pake zepis, tu kalite, lor letazer. 
 
Pu kari bomli, pa kapav servi lapud kari dan sase, 



Bizin kraze lor ros,  
So pima sek, safran, kari pule, kanel, zerof, tilani. 
Premye, griye li, apre pil li lor ros kari, 
Kraz li azut enn tigit delo, 
Kraze ziska li vinn finn. 
Ramas li, fer li dan enn bul, 
Aroz delo lor ros, ramas sa delo la. 
So lasos sa. 
 
Kari bomli? Met pima kari ladan, 
Fann li an long,  
Pil enn gus lay ar baba ros kari, zet ladan. 
Bizin gro-gro lay ladan. 
 
Tant vakwa anpandan, 
Pe vande, sa.  
Mo ti amenn sa, 
Premye zur mo ti al travay. 
Mo ti extra kontan sa tant la. 
Mo ti travay dan kann, Trianon, 
Mo ti ena 14-15 an. 
 
Get enn lans, zonn ek nwar, ki’nn rule, 
Get de larozwar anpandan, 
Pu aroz fler. 
Larap, kar an tol,  
Ena lanseyn, 
De lanseyn, enn pu sak fas.  
Enn tuk ble, ena delwil ladan. 
Lot la kapav ena petrol. 
Ala, lafis Ovaltine! 
Get enn sak rafya anpandan, 
Wow! 
Trwa kalchul, kuvertir karay, tu anpandan, 
Enn reso fer an tol anpandan. 
 
Mo ena enn reso kumsa, enn kado sa. 
Depi kamarad mo bolom. 
Me, li an tol drom. 
Kan enn madam akuse,  
Zot vinn pran prete, 
Met sarbon ladan, 
Sof vant madam la.  
 
Ena lesyel ble. 
Me, ena nyaz. 
 
Enn gro krose nwar, 
Pu ferm labutik.  

